
ᐊᓗᑭ ᐊᖑᓇᓱᒃᑎᙳᕈᒪᕗᖅ ᐃᓐᓇᕈᕈᓂ ᐊᒻᒪᓗ ᐊᕐᕕᓛᕈᒪᕗᖅ ᓯᕗᓕᖏᑎᑐᑦ 
ᐅᐊᑦᑎᐊᕈᐊᓗᒃ ᐃᓄᐃᑦ ᐊᕐᕙᒐᓱᖃᑦᑕᖅᑐᕕᓃᑦ ᒪᓕᒡᓗᓂᒋᑦ. ᐊᕐᕙᒐᓱᖕᓂᖅ 
ᐃᓄᐃᑦ ᐱᖅᑯᓯᑐᖄᓗᒋᕚ, ᑭᓯᐊᓂ ᐅᓪᓗᒥ ᐊᕐᕙᒐᓱᓕᑕᐃᓐᓇᖅᐳᑦ ᐊᓗᑭ 
ᐃᓅᓕᖅᑎᓪᓗᒍ ᐊᕐᕙᒐᓱᒃᑕᐃᓕᑐᖃᐅᔭᓚᐅᖅᑐᑎᒃ. ᐊᓗᑭ ᓇᔭᖓᓗ ᒪᐃᑲ 
ᐅᑕᖅᑭᔪᓐᓇᐃᓪᓕᐸᓗᒃᐴᒃ ᑖᒃᑯᐊ ᐊᕐᕙᒋᐊᖅᓯᒪᔪᑦ ᐅᑎᕐᓂᐊᕐᓂᖏᓐᓂᒃ 
ᐊᕐᕙᒃᑕᒥᓂᒃ ᓇᒃᓴᖅᐸᑕ ᓄᓇᓕᖕᓂ ᖁᕕᐊᓲᑕᐅᓂᐊᕐᒪᑦ. ᑕᒪᓐᓇ 
ᖃᑭᑦᑎᓇᓱᖕᓂᖅ ᐊᕐᕕᖕᒥᒃ ᖁᕕᐊᓇᖅᑎᒋᐸᓗᒃᐳᖅ ᐊᕐᕙᖕᓇᓱᖕᓂᕐᒥᒃ ᐃᓄᓕᒫᑦ 
ᐱᓕᕆᖃᑎᒌᒃᑎᓪᓗᒋᑦ ᐱᓚᒃᑐᐃᑎᓪᓗᒋᓪᓗ ᐊᕐᕙᒃᑕᐅᔪᕕᓂᕐᒥᒃ.

ᖃᐅᔨᒪᓂᖅ ᐊᒻᒪᓗ ᐱᔪᓐᓇᕐᓂᖅ ᐊᕐᕙᒐᓱᖕᓂᕐᒥᒃ ᓯᕗᓕᑦᑎᓐᓂᑦ 
ᑭᖑᕚᖏᓐᓄᑦ ᑐᓂᔭᐅᓯᒪᕗᖅ. ᐅᐊᑦᑎᐊᕈᐊᓗᒃ, ᐊᓗᑭᐅᑉ ᒪᐃᑲᐅᓪᓗ 
ᓯᕗᓕᖏᑦ ᐊᕐᕕᖕᓂᐊᖅᑎᕕᓂᐅᕗᑦ. ᓯᕗᓂᑦᑎᐊᑦᑎᓐᓂ, ᐊᓗᑭ ᒪᐃᑲᓗ 
ᐊᕐᕙᒐᓱᒍᓐᓇᖅᓯᓛᕆᕗᑦ. ᐅᓇ ᕿᒥᕐᕈᐊᒐᓕᐊᕕᓂᖅ ᐅᓂᒃᑳᖅᐳᖅ ᐃᖃᓗᐃᑦ 
ᐃᒪᕕᐊᓂ ᒪᒃᑯᒃᑐᑦ ᐃᓐᓇᐃᓪᓗ ᖁᕕᐊᓇᖅᑐᒥᒃ ᐊᕐᕙᒐᓱᖃᑎᒌᖕᓂᖏᓐᓂᒃ.

ᐅᓂᒃᑳᓕᐊᒥᒃ ᐱᖃᑕᐅᔪᑦ
ᐊᕕᐊᖅ ᔮᓐᔅᑕᓐ ᒪᒃᑯᒃᑑᕗᖅ ᐃᓄᒃ ᐅᓂᒃᑳᓕᐅᖅᑎ ᐃᒡᓗᓕᖕᒥᐅᑕᒃᓴᔭᖅ, ᓄᓇᕗᒻᒥ.
ᐅᓂᒃᑳᓕᐊᕐᖓᐅᑕᖓ ᑕᐃᒃᑯᐊ ᓯᓚᒃᑯᑦ ᐅᓪᓚᒃᐸᒃᑐᑦ ᓴᖅᑭᑎᑕᐅᓚᐅᖅᐳᖅ ᐅᐱᕐᖔᖓᓂ 2017.
2014-ᖑᑎᓪᓗᒍ, ᓵᓚᒃᓴᓚᐅᖅᓯᒪᕗᖅ ᓯᕗᓪᓕᖅᐸᐅᓪᓗᓂ ᓄᓇᖃᖅᑳᖅᓯᒪᔪᑦ ᓴᓇᓂᕐᒥᒃ
ᐅᓂᒃᑳᓕᐅᕐᓂᕐᒥᓪᓗ ᓵᓚᒃᓴᕋᓱᖕᓂᕐᒥ ᐅᓂᒃᑳᓕᐊᖓᓄᑦ “ᑕᕐᓂᑯᓗᒃ” ᐊᒻᒪᓗ ᑖᔅᓱᒧᖓᔅᓴᐃᓐᓇᖅ
ᐃᓕᓴᕆᔭᐅᔾᔪᑎᑖᓚᐅᖅᓯᒪᕗᖅᑕᐅᖅ ᒐᕙᓇ ᔨᐊᓄᕈ (Governor General) 
ᐃᓕᓴᕆᔭᐅᔾᔪᑎᒥᒃ. ᐊᕕᐊᖅ ᐱᐊᓂᒃᓯᒪᕗᖅ ᓄᓇᕗᑦ ᓯᕗᓂᒃᓴᕗᒃᑯᓐᓂᑦ ᐊᒻᒪᓗ 
ᐊᓕᓚᔪᖅᑖᖅᓯᒪᕗᖅ ᐃᓄᓕᕆᔨᐅᓂᕐᒧᑦ Canadore College-ᒥᑦ. ᐊᕕᐊᖅ ᓇᒧᑐᐃᓐᓇᖅ 
ᓂᐅᕐᕈᔭᕆᐊᖓ ᖁᕕᐊᒋᔭᖃᖅᐳᖅ ᐊᒻᒪᓗ ᓄᓇᖃᖅᓯᒪᕗᖅ ᐋᔅᑐᕋᐃᓕᐊᒥ (Australia) ᐊᒻᒪᓗ 
ᐱᐊᑦᓈᒻᒥ (Vietnam). ᐅᖃᓕᒫᒐᔪᓲᖅ, ᑎᑎᕋᒐᔪᓲᖅ, ᖃᐅᔨᓇᓱᓲᖅ, ᐊᒻᒪᓗ ᐃᖅᑭᐊᑦᑕᖓᓲᖅ 
ᐱᓕᕆᐊᒃᓴᕋᓗᐊᖏᓐᓂᒃ. ᒫᓐᓇ ᐃᖃᓗᖕᓂ ᓄᓇᖃᓕᖅᑐᖅ.

ᖁᕕᐊᓐ ᐸᓛᓂᒐᓐ ᐅᓈᖅᓯᓚᐅᖅᓯᒪᔪᖅ ᐃᖃᓗᖕᓂ ᐊᕐᕙᖕᓂᐊᖅᑎᓪᓗᒋᑦ 2018-ᒥ. ᑕᒪᓐᓇ 
ᓯᕗᓪᓕᖅᐹᕐᒥᒃ ᐊᖑᔭᕆᐅᕈᑎᕕᓂᖓ. ᐊᖓᔪᐊ ᒥᐅᓕ, ᐅᓈᓕᔭᖅᑎᐅᖃᑎᕕᓂᖓ. ᖁᕕᐊᓐ 
ᐅᓂᒃᑳᑦᑎᐊᓚᐅᖅᑐᖅ ᐊᕐᕙᒐᓱᒋᐊᕐᓂᕕᓂᖏᓐᓂᒃ ᑖᓐᓇ ᕿᒥᕐᕈᐊᒐᖅ ᑎᑎᕋᖅᑕᐅᓕᖅᑎᓪᓗᒍ. 
ᖁᕕᐊᓐ ᐊᒻᒪᓗ ᒥᐊᓕ ᐃᖃᓗᖕᒥᐅᑕᐅᕘᒃ.

ᓲᓗᒨᓂ ᐊᕙ ᐃᓅᓚᐅᖅᓯᒪᔪᖅ ᖃᕐᒪᕐᒥ ᐃᒡᓗᓕᐅᑉ ᖃᓂᒋᔮᓂ ᓄᕕᐱᕆ 2, 1959-
ᒥ. ᑕᐃᒪᙵᓂᑦ ᓱᕈᓯᐅᓂᕐᒥᓂᑦ, ᑐᑭᓯᒋᐊᕈᒻᒪᐅᖏᓐᓇᖅᐳᖅ ᑕᑯᖃᑦᑕᖅᑕᖏᓐᓂᒃ. 
ᓴᓇᙳᐊᖅᑎᒻᒪᕆᐊᓗᒃ, ᐊᖑᓇᓱᒃᑎᒻᒪᕆᐊᓗᒃ ᐊᒻᒪᓗ ᐅᓂᒃᑳᖅᑐᐊᖅᑎᐅᓪᓗᓂ. ᐃᓄᐃᑦ 
ᖃᐅᔨᒪᔭᑐᖃᖏᓐᓂᒃ ᐃᓕᓐᓂᐊᖅᑎᑦᑎᕙᒃᑐᖅ ᓄᓇᕗᒻᒥ ᓯᓚᑦᑐᓴᕐᕕᖕᒥ, ᐊᒻᒪᓗ ᐃᖅᑲᓇᐃᔭᖅᐳᖅ 
ᐃᓄᐃᑦ ᐅᖃᐅᓯᖕᒋᓐᓂᒃ ᑕᐃᒎᓯᓕᐅᖅᑎᒃᑯᓐᓂᒃ. 



ᑎᑎᖅᑐᒐᖅᑐᖅ 

ᓕᐊᓂ  
ᓕᓯᐊᓐᑯ

ᑎᑎᕋᖅᑐᖅ 

ᐊᕕᐊᖅ  
ᔮᓐᔅᑕᓐ

ᓄᓇᕗᑦ, 2011.

ᓯᕿᓂᖅ ᖁᒡᕙᓯᑦᑎᐊᖅᐳᖅ. ᐅᓪᓗᖅᑐᓯᓂᐊᖅᑰᔨᓕᖅᑐᖅ, ᑭᓯᐊᓂ 
ᕿᑦᑎᒃᑐᕐᒥᐅᓂ ᐊᐅᔭᒃᑯᑦ, ᖃᓄᖅ ᖃᐅᔨᔪᓐᓇᖅᐱᖅ ᖃᖓᐅᓕᕋᓗᐊᕐᒪᖔᑦ?

ᓄᓇ ᑲᔫᓪᓗᓂ ᖃᐃᖅᓱᒑᖃᖅᖢᓂ, ᐊᖅᑯᑎᖏᓪᓗ ᕿᑰᓇᑎᒃ. 
ᓄᓇᓯᐅᑎᑦ ᐳᔪᓕᕈᑕᐅᕙᒃᑐᑦ. ᓄᓇᒥ ᐅᓄᙱᑦᑐᓂᒃ ᐱᕈᖅᑐᖃᖅᐸᒃᑐᖅ. 
ᓱᓕ ᐊᓂᐅᕙᒃᑕᖃᖅᑐᖅ ᑖᓪᓕᓂᕐᓂ ᐃᑎᖅᓴᔪᓂᓪᓗ, 15-ᓂᒃ 
ᐅᖅᑰᓇᕐᓂᖃᕋᓗᐊᖅᑎᓪᓗᒍ.

ᐊᖑᓇᓱᒃᑎᑉ ᐅᓈᓂ ᑎᒍᕙᐅᒃ... 

ᐊᐃᓴ? ᖃᓄᐃᓕᐅᖅᐱᑦ? 

ᐊᑏ, ᒪᐃᑲ! 
ᐊᕐᕙᖕᓂᐊᓕᖅᑲᐅᔪᖓ.

ᐃᓐᓇᐅᓗᐊᓕᖅᑎᑐᑎᓪᓕ 
ᑕᐃᒪᐃᓕᐅᕆᐊᒃᓴᖅ. ᐸᒡᕕᓇᖅᑐᖅ. 
ᕼᐊᑭᙳᐊᕈᒪᔪᖓ!

ᖃᓄᐃᒻᒪᑦ ᐊᑖᑕᐃᑦ 
ᐊᕐᕙᒐᓱᒋᐊᖃᑎᒋᖅᑲᐅᙱᓚᑦ? 
ᐊᖑᓇᓱᒋᐊᖃᑎᒌᓐᓇᐅᔭᖅᑕᑦ.

ᒪᒃᑯᓗᐊᖅᑐᖓᓕ ᐃᓚᐅᔭᕆᐊᒃᓴᖅ. ᐊᕐᕙᒐᓱᒃᑐᑦ 
ᐊᑦᑕᕐᓇᕈᓐᓇᕐᒪᑕ. ᐊᖏᔪᒻᒪᕆᐊᓘᖕᒪᑕ ᐊᕐᕖᑦ. 
ᒪᒃᑯᓛᖑᖅᑰᖅᑐᖅ ᐊᖑᓇᓱᖃᑕᐅᔪᓂᒃ ᑕᐃᕕᑦ, 
19-ᓂᒃ ᐅᑭᐅᓕᒃ. 14-ᑐᐃᓐᓇᐅᔪᖓᓕ.

ᑭᓯᐊᓂ 
ᐊᕐᕕᐅᖃᑕᐅᓂᐊᖅᑐᖓ! 



76

ᐃᒃᑯᐊᒃ ᐊᓈᓇᑦᓯᐊᖅ 
ᐊᑖᑕᑦᓯᐊᕐᓗ?

ᐋᒃᑲᐃᑦ, ᑕᐃᒃᑯᐊᒃ 
ᐃᒃᑯᐊᒃ! 

ᐄ! ᓱᓕᕗᑎᑦ!

ᐋᒃᑲᐅᖅᑰᖅᑐᖅ. 
ᐅᓪᓛᖅ ᐊᐅᓪᓚᖅᑲᐅᔫᒃ 
ᑲᖑᒐᓱᒋᐊᖅᖢᑎᒃ.

ᐋ! ᓇᒧᓕᒫᖅ ᕿᓂᖅᑕᔅᓯᒃ!

ᑲᖑᐊᓂᒌᖅᐱᓯᒃ?

ᐋᒡᒐ! ᐅᑎᕐᔭᕆᐊᓚᐅᖅᑐᒍᑦ 
ᓄᓇᒧᐊᑐᐊᕋᑦᑕ. ᐅᑎᓚᐅᖅᑐᒍᑦ 
ᐊᕐᕙᒐᓱᖃᑕᐅᓂᐊᕋᑦᑕ!

ᑭᓯᐊᓂ ᐊᑖᑕ ᐃᑉᐸᒃᓴᖅ 
ᐊᖑᓇᓱᒋᐊᓚᐅᖅᑐᖅ!  

ᐊᕐᕙᖅᑲᐅᔪᑦ ᐅᓪᓛᖅ! 
ᐅᓂᐊᖅᑕᐅᓕᖅᑐᖅ 
ᓄᓇᓕᖕᒧᑦ.

ᕼᐄᔭᕇᖅ!?

ᐄ! ᐃᓪᓗᕋ 
ᐅᖄᓚᐅᑎᒥᓄᑦ 
ᐅᖃᓗᖅᑲᐅᔪ 
ᑐᓴᖅᑎᖦᖢᓂᑎᒍᑦ!

ᐊᑏ! ᐃᑭᒋᑦ! 
ᓯᒡᔭᓕᐊᕐᓂᐊᕋᑦᑕ! 

ᐊᕐᕕᒃ ᓇᓃᑉᐸ? 

ᑕᑯᕕᒋᑦ ᐅᒥᐊᑦ 
ᐃᒪᕐᒥ?

ᐅᒥᐊᑦ ᐅᓂᐊᖅᑐᑦ ᐊᕐᕕᖕᒥᒃ.

ᐊᓕᐊᓇᐃᑦ...

ᑎᑭᓵᓕᓂᐊᓕᖅᐸᑦ?

ᐊᒻ. ᐊᑯᓂᐅᕌᕐᔪᑐᐃᓐᓇᕆᐊᓕᑦ. 
ᐊᕐᕕᒃ ᐅᖁᒪᐃᓗᐊᕐᒪᑦ  
ᐅᒥᐊᑦ ᓱᒃᑲᐃᒻᒪᑕ 
ᐅᓂᐊᖅᓯᓪᓗᑎᒃ. ᖃᓄᖅ ᐊᕐᕕᖅ 

ᐊᖏᑎᒋᖕᒪᑦ?

ᐃᓚᖏᑦ ᐊᕐᕖᑦ 18 m-ᖑᓕᕈᓐᓇᖅᑐᑦ!

ᐊᒻ. ᕼᐊᑭᕐᕕᒃᑐᑦ 
ᐊᖏᑎᒋᐸᓗᖅᑰᖅᑐᖅ!

ᖃᓄᖅ ᑕᐃᒪ 
ᐊᖏᑎᒋᕙ?

ᐅᐊᑲᓪᓚᖔ!

ᓯᒡᔮᖅᑕᐅᒃᐸᑦ, ᖃᒡᓕᓗᒍ 
ᑕᑯᔭᖅᑐᕈᓐᓇᕐᓂᐊᖅᑕᑦ.

ᐆ! ᐅᑎᕐᓂᐊᖅᑐᑦ 
ᐊᑯᓂᒋᓕᖅᑕᒃᑲ. 
ᓄᑕᕋᐅᑎᓪᓗᖓ 
ᒪᒃᑕᒃᑐᓚᐅᖅᓯᒪᒐᒪ 
ᐱᒃᑲᓐᓂᓚᐅᖅᓯᒪᙱᓚᖓ!

ᐊᕐᕙᓚᐅᖅᓯᒪᔪᓐᓃᕋᑦᑕ 
ᐊᒥᓱᓄᒃ ᐊᕐᕌᒍᒐᓴᖕᓄᑦ.

ᖃᓄᐃᒻᒪᑦ?

ᐊᖑᓇᓱᒋᐊᖃᙱᑯᑖᓚᐅᖅᓯᒪᒐᑦᑎᒍᑦ.

ᖃᓄᐃᒻᒪᑦ? 

ᓱᓕ ᐅᒥᐊᑦ 
ᑎᑭᓚᐅᔾᔮᙱᒻᒪᑕ. 
ᐱᒋᐊᕐᓂᖓᓂᑦ 
ᐅᓂᒃᑳᓚᐅᕐᓚᖓ.

ᐃᓄᐃᑦ ᓄᓇᒥᒃ ᓂᕐᔪᑎᓂᒡᓗ ᐆᒪᓇᓱᕈᑎᖃᐃᓐᓇᐃᔭᖅᓯᒪᔪᑦ. ᐊᕐᕖᑦ ᐃᒃᐱᒋᑦᑎᐊᖅᖢᒋᑦ 
ᐊᖑᓇᓱᒃᐸᓚᐅᖅᑕᕗᑦ ᓄᓇᓕᑦᑎᓐᓄᑦ ᓂᕿᖃᑦᑎᐊᕈᓐᓇᕈᑎᒋᓚᐅᕋᑦᑎᒍᑦ. 

ᐊᑕᐅᓯᖅ ᐊᕐᕕᒃ ᐊᕐᕌᒍᓕᒫᖅ ᓂᕿᖃᕈᓐᓇᕈᑎᒋᓚᐅᖅᑕᕗᑦ ᐱᓕᕆᐊᕆᔭᐅᑦᑎᐊᖅᐸᑦ 
ᕿᖕᓂᓯᒪᑦᑎᐊᖅᐸᑕᓗ. ᓂᖄ ᕿᒻᒥᓄᑦ ᕿᒥᖅᑯᑎᒋᔪᓐᓇᖅᖢᑎᒍᓪᓗ.

ᐅᖅᓱᖓ ᐱᐅᓂᖅᐹᖑᓪᓗᓂ ᖁᓪᓕᓄᑦ, ᐃᑯᒪᔾᔪᑎᑦᑎᓐᓄᑦ. ᓴᓗᒪᓂᖅᐸᐅᓚᖅᑐᖅ 
ᐊᑐᖅᖢᒍ. ᐃᒡᓗᑉ ᐃᓗᐊ ᓴᓗᒪᓂᖅᓴᒻᒪᕆᐅᓪᓗᓂ ᓇᑦᑎᐅᑉ ᐅᖅᓱᖓᓐᓂᒃ ᐊᑐᖔᕐᓂᕈᑦᑕ.

ᐊᒡᓕᕈᖏᑕ ᓴᐅᓂᖏᒃ ᐃᓛᓐᓂᒃᑯᑦ ᖃᒧᑎᓕᐊᕆᔭᐅᕙᓚᐅᖅᑐᑦ ᑐᓕᒫᖏᓪᓗ 
ᐊᑐᖅᑕᐅᓪᓗᑎᒃ ᖃᕐᒪᕐᓄᑦ ᑐᐱᕐᓄᓪᓘᓐᓃᑦ ᖃᓇᕆᔭᐅᓪᓗᑎᒃ.

ᖃᓄᐃᒻᒪᑦ ᐊᖑᓇᓱᒋᐊᖃᙱᑯᑖᓚᐅᖅᓯᒪᕕᓯᐅᒃ?

ᑕᐃᔅᓱᒪᓂᐊᓗᒃ ᐊᕐᕙᖕᓂᐊᖅᑎᑦ ᑕᒪᐅᖓ 
ᐊᕐᕙᒐᓱᒋᐊᖅᐸᓚᐅᖅᓯᒪᖕᒪᑕ... 

ᐅᖅᓱᖓᓐᓂᒃ ᓱᖅᑲᖏᓐᓂᒡᓗ ᐱᔪᒪᓪᓗᑎᒃ. 
ᐅᖅᓱᖓ ᐃᑯᒪᔾᔪᑕᐅᕙᓚᐅᖅᑐᖅ, 
ᑭᓯᐊᓂᑦᑕᐅᖅ ᐊᑐᖅᑕᐅᕙᓚᐅᕐᒥᖕᒪᑕ 
ᑎᑉᐸᒃᓴᐅᑎᓄᑦ ᐱᐅᓴᐅᑎᓄᓪᓗ. ᓱᖅᑲᖏᑦ 
ᐊᒥᓱᓄᑦ ᓴᓇᔾᔪᑕᐅᕙᓚᐅᖅᑐᑦ ᓲᕐᓗ 
ᐊᓐᓄᕌᓄᑦ ᒪᖁᒃᑐᖅᓯᐅᑎᓄᓪᓗ.

ᑭᓯᐊᓂ ᐊᕐᕙᖕᓂᐊᖅᑎᑦ 
ᓄᖑᑎᑦᑎᑲᓴᓚᐅᖅᓯᒪᖕᒪᑕ. 
ᐅᓄᕈᓐᓃᖅᐸᓪᓕᐊᓕᓚᐅᖅᓯᒪᖕᒪᑕ. 
ᐊᕐᕙᖕᓂᐊᖅᑎᓪᓗ ᐊᐅᓪᓚᖅᖢᑎᒃ.

ᐊᕐᕕᖕᓂᒃ ᑕᑯᒐᔪᒍᓐᓃᓚᐅᖅᓯᒪᔪᒍᑦ ᐃᒪᑦᑎᓐᓂ. 
ᒐᕙᒪᑐᖃᒃᑯᑦ ᐊᕐᕙᒐᓱᓗᐊᖃᑦᑕᖁᔨᔪᓐᓃᓚᐅᖅᓯᒪᖕᒪᑕ 
1979-ᖑᑎᓪᓗᒍ. ᐅᓄᖅᓯᕙᓪᓕᐊᒃᑲᓐᓂᓕᓚᐅᖅᑐᑦ.

ᐅᐊᑲᓪᓚᖔ...

ᐄ. ᐊᕐᕙᒐᓱᒃᑎᓂᑦ ᑮᓇᐅᔾᔭᒃᓴᐅᑎᖃᖅᐸᒃᑐᑦ 
ᐊᕐᕙᒐᓱᖃᑦᑕᕈᓐᓃᕐᒪᑕ ᐊᖑᓇᓱᒃᐸᒍᓐᓃᖅᖢᑎᒍᓪᓗ, 
ᐅᓄᖅᓯᕙᓪᓕᐊᒃᑲᓐᓂᓕᓚᐅᖅᑐᑦ. ᒫᓐᓇ 
ᐊᕐᕙᒐᓱᖃᑦᑕᒃᑲᓐᓂᕈᓐᓇᓕᖅᑐᒍᑦ.

ᐃᓄᐃᑦ ᒐᕙᒪᒃᑯᓪᓗ 
ᐊᕐᕖᑦ ᐅᓄᕐᓂᖏᓐᓂᒃ 
ᖃᐅᔨᓴᑦᑎᐊᖅᐸᒃᑐᑦ 
ᓄᖑᑲᓴᒃᑲᓐᓂᕐᓂᐊᙱᓕᕐᒪᑕ.

ᐊᕐᕕᑦ ᐊᖏᔪᒻᒪᕇᑦ! ᖃᓄᖅ ᐊᖑᓇᓱᒃᑕᐅᕙᓚᐅᖅᓯᒪᕙᑦ 
ᖁᑭᐅᑎᖃᓕᓚᐅᖅᑎᓐᓇᒍ? ᐅᒥᐊᖃᓕᓚᐅᖅᑎᓐᓇᒍᓗ 
ᐊᐅᓚᐅᑎᓕᖕᓂᒃ.

ᐊᐱᖅᑯᑎᑦᑎᐊᕚᓗᒃ! ᐊᖑᓇᓱᙱᑯᑖᓗᐊᕐᓂᑦᑎᓐᓄᑦ ᖃᓄᖅ 
ᐊᖑᓇᓱᒃᑕᐅᕙᓚᐅᕐᓂᖏᓐᓂᒃ ᓴᒃᑯᑦᑎᑲᓴᒃᓯᒪᔪᒍᑦ. ᐊᖓᔪᖅᑳᕗᑦ ᐃᑦᑐᒃᑯᕗᓪᓗ 
ᐅᓂᒃᑳᖃᑦᑕᖦᖤᑐᐊᓚᐅᕐᒪᑕ ᐊᖑᓇᓱᖕᓂᕆᕙᓚᐅᖅᑕᒥᖕᓂᒃ ᐳᐃᒍᖅᓯᒪᙱᓚᒍᑦ.

ᓯᕗᓕᕗᑦ ᖁᑭᐅᑎᖃᓚᐅᙱᒃᑲᓗᐊᕐᒪᑕ 
ᐊᐅᓚᐅᑎᓕᖕᓂᒡᓗ ᐅᒥᐊᖃᓚᐅᙱᒃᑲᓗᐊᕐᒪᑕ 
ᐊᔪᙱᑦᑐᒻᒪᕆᐊᓘᓚᐅᖅᑐᑦ! ᓄᓇᓖᑦ ᐊᔾᔨᒌᙱᑦᑐᑦ 
ᐊᔾᔨᒌᙱᑦᑐᓂᒃ ᐊᖑᓇᓲᓯᓕᑦ. 

ᕿᓯᖕᓂᒃ ᐅᒥᐊᖃᓚᐅᖅᓯᒪᔪᒍᑦ ᖃᔅᓯᐊᕐᔪᖕᓂᒃ ᐃᑭᒪᕝᕕᐅᔪᓐᓇᖅᑐᓂᒃ, ᑭᓯᐊᓂ 
ᓇᐅᒃᑭᐊᕆᐊᖅᑎᒻᒪᕇᑦ ᖃᔭᒃᑰᒐᔪᒃᐸᓚᐅᖅᑐᑦ.

ᓇᐅᒃᑭᐊᖅᑎ ᐊᕐᕕᖕᒧᑦ ᖃᒡᓕᓪᓗᓂ ᐆᒻᒪᑖᓄᑦ ᓇᐅᒃᑭᐊᖅᓯᓇᓱᒃᐸᓚᐅᖅᑐᑦ, 
ᖁᖓᓯᐊᑕᓗ ᑐᓄᐊᑕᓗ ᐊᑯᓐᓂᖓᒍᑦ. ᓇᐅᒃᑭᐊᖅᑎ ᓇᐅᒃᑭᐊᖅᓯᐊᓂᖕᒪᑦ ᑐᐊᕕᖅᖢᑎᒃ 
ᐅᖓᓯᒃᓯᒋᐊᑲᐅᖅᑐᖅᐸᓚᐅᖅᑐᑦ. ᐊᕐᕕᐅᑉ ᓂᒫᓂᖓᓄᑦ ᐅᒥᐅᑎᑦᑎᔪᓐᓇᕐᒪᑕ.

ᓴᒃᑯᒃ ᐊᕙᑕᖃᖅᖢᓂ, ᐊᕙᑕᖓ ᓇᑦᑎᐅᑉ ᕿᓯᖓᓂᑦ ᓴᓇᓯᒪᓪᓗᓂ. ᐊᕙᑕᖅ 
ᐊᒃᖢᓇᐅᔭᖃᖅᖢᓂ ᓇᐃᑦᑐᒥᒃ ᓴᖅᐱᖓᓄᑦ ᓂᒐᕕᓐᓂᐊᙱᒻᒪᑦ. ᐊᕙᑕ ᐳᒃᑕᓪᓗᓂ 
ᐃᒪᕐᒥ, ᑕᑯᔪᓐᓇᖅᖢᑕ ᐊᕐᕕᖅ ᓇᒧᙵᐅᖕᒪᖔᑦ, ᐃᑎᔪᒧᐊᕋᓗᐊᖅᐸᑕ. ᐃᓛᓐᓂᒃᑯᑦ ᐊᕐᕕᒃ 
ᐃᑎᔪᒥ ᐊᖅᑲᕌᖓᑦ ᐊᕙᑕᖅ ᐊᖅᑲᕈᑎᖃᓯᐅᑎᓪᓗᓂᐅᖑᕙᓚᐅᖅᑐᑦ. ᑕᐃᒪᐃᑦᑕᕌᖓᑕ 
ᖃᐅᔨᓴᑦᑎᐊᖅᐸᓚᐅᖅᑐᒍᑦ ᓇᐅᒃᑯᑦ ᐊᕙᑕᖅ ᐳᐃᓂᐊᕐᒪᖔᑦ.

ᐃᓚᖏᓐᓂ, ᐅᓈᖅ ᐅᔭᕋᓕᖅᑕᐅᓯᒪᕙᒃᑐᑦ ᐊᕐᕕᖕᒧᑦ ᐅᖁᒪᐃᓗᖅᑯᑕᐅᓪᓗᑎᒃ. 
ᑕᐃᒪᐃᑎᓪᓗᒋᑦ ᐊᕐᕖᑦ ᐃᒫᓂᑦ ᐳᐃᓇᓱᒃᐸᓚᐅᖅᑐᑦ. ᐊᖑᓇᓱᒃᑎᓄᑦ 
ᐊᔪᕐᓇᙱᓐᓂᖅᓴᐅᓪᓗᓂ ᖃᒡᓕᓂᖅᓴᐅᔪᓐᓇᕐᒪᑕ ᐊᖑᕕᒐᖅᑐᕐᓂᐊᕐᓗᒍ ᐊᕐᕕᒃ.

ᓇᐅᓕᒃᑕᐅᕌᓂᖕᒪᑦ, ᐊᕐᕕᑦ ᐃᑎᔪᒧᑦ ᐊᖅᑲᖅᐸᓚᐅᖅᑐᑦ. ᐊᖑᓇᓱᒃᑎᑦ 
ᒪᓕᑦᑎᐊᕋᓱᒃᐸᓚᐅᖅᑐᑦ ᐳᐃᒃᑲᓐᓂᖅᐸᑦ ᐊᖏᓂᖅᓴᓄᑦ ᓴᙱᓂᖅᓴᓄᑦ 
ᐊᖑᕕᒐᖅᑐᖅᑕᐅᓂᐊᕐᒪᑦ. ᑕᐃᒪᐃᓕᕋᒥᒃ ᐊᕐᕕᐅᑉ ᑐᖁᖏᑦᑎᒍᑦ 
ᐊᖑᕕᒐᖅᓯᓇᓱᒃᐸᓚᐅᖅᑐᑦ ᓲᕐᓗ ᐳᕙᖏᒃᑎᒍᑦ.

ᐊᕐᕙᒃᑕᐅᖕᒪᑦ, ᐊᖑᓇᓱᒃᑎᑦ ᐅᒥᐊᕐᒦᑦᑐᑦ ᖃᔭᖅᑐᖅᑐᓪᓗ ᐃᑲᔪᖅᑎᒌᒃᖢᑎᒃ 
ᑲᓕᑦᑎᕙᓚᐅᖅᑐᑦ ᓯᒡᔭᕐᒧᐊᖅᑕᐅᓗᓂ ᐊᕐᕕᐅᖅᑕᐅᓂᐊᕐᒪᑦ.

ᑭᖑᓪᓕᕐᒥ 
ᐊᕐᕙᒐᓱᖃᑕᐅᓛᖅᑐᖓ.

ᐅᕙᖓᓗ!

ᐊᒻ...ᐊᑯᓂ 
ᐊᕐᕙᒐᓱᒃᑲᓐᓂᕈᓐᓇᙱᑐᐃᓐᓇᕆᐊᖃᖅᑐᒍᑦ.

ᐊᕐᕖᑦ ᐅᓄᖅᓯᒃᑲᓐᓂᓕᕋᓗᐊᕐᒪᑕ 
ᓱᓕ ᐊᖑᓇᓱᒃᑕᐅᓗᐊᕆᐊᖃᙱᑦᑐᑦ. 
ᐊᕐᕌᒍᑕᒫᑦ ᓇᓃᓐᓂᖏᑦ ᒪᓕᒃᖢᒋᑦ, 
ᐊᑕᐅᓯᕐᒥᒃ  ᒪᕐᕈᖕᓂᒡᓘᓐᓃᑦ 
ᓄᓇᓖᖕᓂᒃ ᓄᓇᕗᒻᒥ ᓂᕈᐊᖅᐸᒃᑐᑦ 
ᐊᕐᕙᒐᓱᒍᓐᓇᕐᓂᐊᖅᑐᓂᒃ. 
ᐊᕐᕌᒎᓛᖅᑐᖅ ᐸᖕᓂᖅᑑᕐᒥ 
ᒥᑦᑎᒪᑕᓕᖕᒥᓗᑭᐊᖅ 
ᐊᕐᕙᒐᓱᓛᖅᑐᑦ. 

ᐊᐃᓴ, ᑭᖑᓪᓕᕐᒥ ᐊᖑᓇᓱᒋᐊᓕᕈᕕᑦ 
ᐃᓚᐅᔪᒪᔪᖓ!

ᐊᑏ!

ᕼᐊᐃ? ᖃᓄᐃᒻᒪᑦ? ᐅᓯᐅᒻᒪᓗ 
ᐊᕐᕙᒐᓱᒍᓐᓇᒃᑲᓐᓂᓕᖅᑐᒍᑦ?

ᑕᑯᒋᑦ! ᓯᕗᓪᓕᖅᐹᖅ 
ᐊᒥᐊᖅ ᑎᑭᑦᑎᐊᓕᖅᑐᖅ! 

ᐊᑖᑕ! 
ᐊᐃᓴ! ᐃᑲᔪᕈᒪᕕᑦ ᐊᕐᕕᒃ 
ᓄᓈᓕᕈᑦᑎᒍᑦ.

ᐊᑏ!

ᐊᐃᓴ, ᒪᓴᖕᓂᐊᖅᑐᑎᑦ! 
ᑲᒫᓘᒃᑭᒃ ᐊᑎᓗᒋᒃ.

ᐊᐃᓴ, ᐅᑯᐊ ᐱᓗᒋᑦ. 
ᐃᓐᓇᐅᓗᐊᓕᕋᒪ 
ᐃᑲᔪᕈᓐᓇᙱᓐᓇᒪ.

ᐊᐃᓴ,  
ᒪᐅᙵᕐᓗᑎᑦ.  

ᐄ! 

ᖃᓄᖅ ᑕᐃᒪ? 

ᑕᐃᒪ ᐊᕐᕕᐅᓕᕐᓗᒍ. ᐱᔭᒃᓴᓕᒻᒪᕆᐊᓗᒃ. 
ᐊᕐᕕᒃ ᐊᖏᔪᒻᒪᕆᐊᓗᒃ ᒪᒃᑕᖓᓗ 
ᓯᓕᒃᑐᐊᓘᓪᓗᓂ. ᐊᑯᓂᐊᓗᒃ 
ᐊᕐᕕᐅᖅᑕᐅᓂᖅᑐᖅ, ᑭᓯᐊᓂ 
ᐃᑲᔪᖅᑎᒌᖕᓂᐊᖅᑐᒍᑦ.

ᐊᓈᓇᑦᓯᐊᕋ ᒪᒃᑕᖕᒥᒃ 
ᐊᒡᔭᖅᓯᕕᒋᔪᓐᓇᖅᐸᕗᑦ? 
ᐊᑯᓂᐊᓗᒃ ᑲᔾᔮᕆᓯᒪᓕᕐᒪᒍ.

ᐊᑏ! ᓄᖅᑲᓚᐅᑲᒡᓗᖓ 
ᑏᑐᓚᐅᕐᓚᖓ.

ᐅᐊᑲᓪᓚᖔ! 
ᒪᒃᑕᓕᒻᒪᕆᐊᓗᒃ!

ᐄ, ᓄᓇᑦᑎᓐᓂ 
ᐊᕐᕙᒃᑐᖃᓚᐅᖅᓯᒪᙱᑦᑐᑐᖃᖅ, 
ᐃᓅᓚᐅᖅᓯᒪᑎᓐᓇᑎᑦ 
ᐊᕐᕙᓚᐅᖅᓯᒪᔪᑦ 
ᑕᐃᒪ. ᓂᕆᓂᐊᖅᑕᑦ 
ᐱᑕᖃᒐᔪᙱᑦᑐᒻᒪᕆᒃ!

ᒪᒪᖅ. ᕿᓚᓗᒐᐅᑉ 
ᐊᔾᔨᒋᙱᑕᖓ. ᒪᒪᕆᔭᕋ!

ᒪᒪᖅᑐᒻᒪᕆᒃ!

ᐊᓕᐊᓇᐃᑦ ᒪᒪᕆᔭᑦ. ᑎᐱᖓ 
ᐃᖅᑲᐅᒪᔭᑦᑐᑦᑎᐊᖅ ᐱᔪᖅ.

ᖃᓂᑦᑐᒧᑦ 
ᑕᑯᔭᖅᑐᕈᓐᓇᖅᐸᕋ? 

ᑕᐃᑯᙵᐅᑎᔪᓐᓇᖅᑕᒋᑦ. 
ᐊᑖᑕ, ᖃᓄᐃᙱᓚᖅ?

ᐊᑏ! ᐅᕙ, ᐅᓇ  
ᓂᒡᓕᓱᐃᑦᑐᖅ  
ᐊᖑᓇᓱᒃᑎᓄᐊᕐᓕ 
ᑏᑐᕈᒪᖕᒪᖔᑕ.

ᐊᕐᕌᒍᑦ ᐊᓂᒍᖅᑎᓪᓗᒋᑦ...

ᖃᐅᒃᐸᑦ ᓯᓚᑦᑎᐊᕙᐅᓂᐊᕐᓂᕋᖅᑕᐅᔪᖅ. 
ᐅᓪᓛᒃᑯᑦ ᐊᐅᓪᓚᕆᐊᑲᐅᑎᒋᓛᖅᑐᒍᑦ 
ᑕᖕᒫᕐᕕᑦᑎᓐᓄᑦ. ᐊᖑᓇᓱᑦᑎᐊᕐᓂᐊᖅᐳᒍᑦ.

ᐊᕐᕌᒍᓕᒫᑲᓴᒃ ᐸᕐᓇᒃᑕᕗᑦ. 
ᖃᐅᒃᐸᐅᓂᐊᓕᕇᖅᑐᖅ.

ᐊᑖᑕ, ᖃᓄᐃᓕᐅᕐᓂᐊᖅᐱᑦ 
ᐊᖑᓇᓱᓕᖅᐸᑕ?

ᓇᐅᒃᑭᐊᖅᑎᐅᓂᐊᖅᑐᖓ, ᐊᑦᑕᐃᑦ 
ᒪᐃᑲ ᐊᖁᑎᐅᓂᐊᖅᖢᓂ.

ᐃᓚᐅᔪᓐᓇᖅᐳᖓ?

ᐊᒃᑲ, ᐃᕐᓂᖅ. ᓱᓕ ᓄᑕᕋᐅᓗᐊᕋᕕᑦ. 
ᐊᕐᕙᒐᓱᖕᓂᖅ ᐊᑦᑕᕐᓇᕈᓐᓇᖅᑐᖅ. 
ᐊᓈᓇᑦᓯᐊᑦ ᐅᑕᖅᑭᖃᑎᒋᓂᐊᖅᑕᑦ 
ᖃᐃᓂᐊᖅᖢᓯᓗ ᐊᕐᕕᒃ ᓄᓈᕈᑦᑎᒍᑦ.

ᖃᐅᑎᓪᓗᒍ... 

ᐅᐊᕋᔮᒃ. ᐃᓚᐅᔪᓐᓇᙱᓚᕆᒃᐳᖓ?

ᐊᓗᑭᕋᓛᖅ, ᐊᑦᑎᐊᖑᓯᒪᔪᑎᑦ ᓄᓇᕐᔪᐊᓕᒫᕐᒥ 
ᕿᓄᐃᓐᓂᖅᐹᕐᒥᒃ ᐊᖑᒻᒥᒃ, ᐊᑖᑕᐃᓪᓗ 
ᐊᓈᓇᑦᓯᐊᕆᓚᐅᖅᑕᕗᒃ ᐊᓗᑭ. ᐅᕙᑦᑎᓐᓂᒃ 
ᑎᑭᑦᑏᓂᕐᓂ ᐃᓱᒪᒋᓗᒍ ᐊᒪᐅᕆᓚᐅᖅᑕᑦ.

ᐄ, ᑕᒪᕐᒥᐅᖅᑰᖅᑐᖅ...ᒪᐃᑲ, 
ᐳᐃᒍᐃᙱᒃᑲᓗᐊᖅᐳᑎᖅᑲᐃ! 
ᐊᐅᓪᓚᕆᐊᕆᐊᖃᓕᖅᑐᒍ!

ᐅᑎᓛᖅᑐᖓ 
ᐊᑯᓂᐅᓗᐊᙱᑦᑐᖅ, ᐃᕐᓂᖅ. 
ᐃᑲᔪᕈᓐᓇᓛᖅᑕᑦᑎᒍᑦ 
ᐊᕐᕕᐅᓕᕈᑦᑎᒍᑦ.

ᒪᒃᑕᖕᒥᒡᓗ ᐆᒃᑐᕐᓗᑎᑦ!

ᑕᒡᕗᖓ ᑎᑭᑦᑐᐊᓐᓅᕗᒍᑦ. 
ᐃᖅᑲᐅᒪᑦᑎᐊᖅᐸᕋ ᑭᖑᓪᓕᖅᐹᕐᒥ 
ᐊᕐᕙᒐᓱᖕᓂᕆᓚᐅᖅᓯᒪᔭᕗᑦ.

ᐊᒃᓱᑦ. ᐅᕙᖓᓗ. ᐃᖅᑲᐅᒪᕗᖓ 
ᐊᖑᓇᓱᒋᐊᖃᑕᐅᔪᒪᓪᓚᕆᓚᐅᖅᓯᒪᒐᕕᑦ. 
ᐃᕐᓂᖅᑎᑑᖅᑎᓪᓗᑎᑦ.

Hᐊ Hᐊ! ᓱᓕᕗᑎᑦ. 
ᐊᕐᕙᖕᓂᐊᖅᐳᓯᑐᑦ 
ᐃᓕᓐᓂᐊᕐᓂᐊᕐᒪᑦ 
ᐃᓕᑦᑎᔾᔪᑎᒋᓚᐅᖅᓯᒪᔭᖅᑐᑦ 
ᑕᐃᔅᓱᒪᓂ ᓯᒡᔭᕐᒥ.

ᑕᐃᒪᐃᓐᓂᐊᖅᐳᒍᑦ. 
ᑕᖕᒫᖅᑎᓕᖅᑕ. 

ᐃᑲᕐᕋᑦ  
ᐊᓂᒍᖅᓯᒪᓕᖅᑎᓪᓗᒋᑦ...

ᐊᕐᕕᖕᓂᒃ 
ᑕᒪᐅᙵᐅᕙᓪᓕᐊᔪᖃᓕᖅᑐᖅ!

ᐊᑐᐃᓐᓇᐅᓕᖅᐱᑦ, 
ᐊᐃᓴ? 

ᐄᑦᑎᐊᒻᒪᕆᒃ! 

ᒫᓂ! ᐊᕐᕕᒃ!

ᐅᐊ! 

Hᐊ Hᐊ! 
ᐃᑦᑐᑦᑕ ᐊᓗᑭᐅᑉ 
ᐅᖃᐅᑎᔭᕆᐊᒃᓴᖅ 
ᐳᐃᒍᕐᓂᖅᐸᑎᑦ 
ᑎᐱᖓᓂᒃ!

ᐊᓱᐃᓛᒃ! ᐊᕙᑕᖅ ᒪᓕᒡᓗᒍ! 
ᐊᕐᕕᒃ ᐊᑯᓂᐊᓗᒃ 
ᐊᖅᑲᐅᒪᔪᓐᓇᖅᑐᖅ...

ᐊᖁᐃᓐᓇᕆᑦ, 
ᒪᐃᑲ!

ᓵᓚᒪᓐ, ᖁᑭᐅᑎᕐᔪᐊᖅ 
ᐊᑐᐃᓐᓇᕈᖅᑎᒍᒃ.

ᐅᐊᑲᓪᓚᖔ!
ᐊᔭᐃᑲᓴᑦᑎᐊᖅ! ᖁᑭᐅᑎᕐᔪᐊᖅ 
ᐃᒪᕐᒧᑦ ᑲᑕᐃᑲᓴᑦᑎᐊᖅᑕᖓ!

ᐊᕐᕙᒃᐳᖅ! ᐊᔪᙱ, 
ᓵᓚᒪᓐ.

ᑕᑯᕕᐅᒃ?! ᐅᓈᖅ ᓂᐅᙵᒃᐸ?! ᐄᖑᖅᑰᖅᑐᖅ...

ᐅᐊᑲᓪᓛᓗᖔ...

ᓇᐅᒃᑭᐊᑦᑎᐊᖅᑖᓗᖓᖃᐃ. 
ᐊᑯᓂᐅᔾᔮᔪᒃᓴᐅᔪᓐᓃᖅᑐᖅ...

ᑕᐅᕙ!  
ᑐᖁᕗᖅ!  

ᐄ!  		  ᐄ!   ᐊᑏ! 	 ᐱᕙᕗᑦ! 
ᐱᔮᓗᒋᕙᕗᑦ!

ᐅᒥᐊᒐᓴᖕᓄᑦ ᐅᓂᐊᕆᐊᖃᕐᓂᐊᖅᑕᕗᑦ 
ᓄᓇᒧᑦ! ᐊᑏ!

ᐊᐃᓴ, ᐅᓈᑦ ᑕᑯᒍᒃ! ᐅᐊᑲᓪᓚᖔ, 
ᓂᐅᙵᒃᑐᐊᓗᒃ! ᐊᓗᑭ 
ᑕᑯᑎᑦᑕᕆᐊᖃᖅᑕᕋ!

ᐅᐊᑲᓪᓚᖔ, ᐅᓈᑦ 
ᐅᓇ ᐊᐃᓴ?

ᐄ! 
ᐅᐊᒻᒪᕆᐊᓗᒃ!

ᓴᙱᔪᒻᒪᕆᐊᓗᒃ.

ᓯᒡᔭᕐᒧᑦ ᐅᑎᕆᐊᕈᓐᓇᖅᓯᕕᑕ? 
ᓄᓇᓕᖕᓄᑦ ᐅᖃᓗᖕᓂᐊᖅᐳᖓ.

ᐊᑏ! 

ᐊᕐᕙᒃᐳᑦ! ᐅᓂᐊᓕᖅᑕᕗᑦ 
ᓄᓇᒧᑦ!

ᐊᓕᐊᓇᐃᑦ!!! 

ᐃᑲᔪᕈᓐᓇᖅᑐᓕᒫᑦ ᐃᑲᔪᕆᐊᖃᕐᓂᐊᖅᑐᑦ ᒪᒃᑕᖓ 
ᐊᒡᒍᓕᕈᑦᑎᒍᑦ. ᓯᒡᔭᓕᐊᓕᕆᔅᓯ — ᑎᑭᓵᓕᓂᐊᓕᖅᑐᒍᑦ.

ᐊᑏ ᐊᓗᑭ! ᐅᖅᑯᒃᓴᓕᕆᑦ ᐸᓚᐅᒑᓂᒃ 
ᑏᒥᒡᓗ ᓇᒃᓴᕐᓂᐊᖅᐳᖓ. ᐊᓈᓇᑦᑎᐊᑦ 
ᐊᐃᓚᐅᕐᓗᑎᒃᑯᒃ ᓯᒡᔭᒧᑦ ᐊᑖᑕᐃᑦ 
ᐊᑦᑕᐃᓪᓗ ᓂᕆᐅᒋᔭᖅᑐᕐᓗᒋᒃ.

ᐊᑯᓂᐅᓗᐊᙱᑦᑐᖅ ᓄᓇᓕᖕᒥᐅᓕᒫᑦ 
ᓯᒡᔭᕐᒦᓕᖅᐳᑦ. 

ᑎᑭᑉᐳᑦ! 

ᐊᑖᑕᐃᑦ ᓄᑲᑉᐱᐊᖑᑎᓪᓗᒍ 
ᐅᖃᐅᑎᓚᐅᖅᓯᒪᔮᖓ 
ᑭᖑᓪᓕᕐᒥᒃ 
ᐊᕐᕙᒐᓱᖃᑕᐅᓛᕐᓂᕐᒥᓂᒃ. 
ᐊᓱᐃᓛᖑᓕᖅᐳᖅ. 
ᐅᐱᒋᑦᑎᐊᖅᑕᕋ. 
ᐅᐱᒋᑦᑎᐊᖅᖢᒍᓗ ᐊᑦᑕᐃᑦ 
ᒪᐃᑲ.

ᑕᐅᕙ ᓄᓇ!
ᓄᓇᓕᖕᒥᐅᓕᒫᕋᓗᐃᖅᑲᐃ 
ᐅᑕᖅᑭᔪᑦ! ᐅᐊᑲᓪᓚᖔ!

ᖁᕕᐊᓲᑎᖃᕕᒡᔪᐊᕐᓂᐊᖅᑐᒍᑦ! 

ᐊᓱᐃᓛᒃ, ᐃᕐᓂᖅ! 
ᐊᕐᕙᒃᐳᒍᑦ. ᑕᑯᕕᐅᒃ? 

ᐊᖏᔪᒻᒪᕆᐊᓗᒃ! 
ᑕᑯᔭᖅᑐᕈᓐᓇᖅᐸᕋ?

ᐊᑏ! 

ᐊᑖᑕ, ᑭᖑᓪᓕᕐᒥ 
ᐊᖑᓇᓱᖃᑕᐅᔪᓐᓇᓛᖅᐳᖓ? 

ᐄ, ᐊᓗᑭ. 
ᐅᐱᒋᑦᑎᐊᒻᒪᕆᒐᔭᖅᐸᒋᑦ.

